
                                              Apríl

Vestfirskir bændur athugið

Á stjórnarfundi Búnaðarsambands Vestfjarða  sem haldinn var 31. mars s.l. var ákveðið að á næsta aðalfundi þess fari fram kosning fulltrúa  B.S.V. til setu á Búnaðarþingi kjörtímabilið 2004-2006.

Jafnframt var ákveðið að miða að því að sá aðalfundur verði föstudaginn 13. júní og standa í einn dag eins og síðustu ár.   Kvöldið áður verður aðalfundur Deildar sauðfjárbænda.   Fundarstaður verður í  Austur  Barðastrandasýslu.  Nánar um fundarstað og tíma verður auglýst síðar. 

Ákvörðun stjórnar um kosningu fulltrúa á aðalfundi er bundin því að ekki komi fram gild krafa um almenna kosningu.   Slík krafa þarf að koma skrifleg frá a.m.k. 10 % félagsmanna sem kosningarétt hafa hjá B.S.V.  

Núverandi búnaðarþingsfulltrúar  í stafrófsröð eru:

Guðmundur Steinar Björgmundsson 
Kirkjubóli 
425 Flateyri 

Guðmundur Grétar Guðmundsson 
Kirkjubóli 
471 Þingeyri 

Karl Kristjánsson 


Kambi 

380 Króksfjarðarnesi








Stjórn B.S.V.

Flutningur að Hvanneyri

Sveitarfélagið Borgarfjarðarsveit sendi fyrst fyrirspurn til stjórnar BV haustið 2001 um áhuga BV á að flytja starfsemi sína að Hvanneyri í skrifstofuhús  sem fyrirhugað var að byggja þar.  Þessari málaleitan tók stjórn BV vel og kynnti framkomnar hugmyndir á formannafundi sínum í nóvember það ár.  Þar var vilji að halda áfram skoðun á málinu.  Á stjórnarfundi BV, fyrir síðasta aðalfund, kynnti síðan sveitarfélagið aftur málið og lagði fram teikningar af húsinu ásamt hugmyndum að leiguverði.  Stjórn lét síðan framkvæmdastjóra og endurskoðanda vinna samantekt vegna málsins.  Á aðalfundi BV 2002 var málið síðan kynnt.  Á þeim aðalfundi var síðan samþykkt ályktun að stjórn skoði möguleika flutnings áfram, með hagsmuni BV að leiðarljósi.  Ljóst var að skoðanir eru mjög skiptar.  Stjórn hefur síðan á þessu ári unnið í málinu.  Óskað var viðræðna við Rannsóknastofnun landbúnaðarins um möguleika á að leigja aðstöðu í húsi stofnunarinnar þar sem Bútæknideild er.  Á fundi á Hvanneyri 14. júní, þar sem saman komu fulltrúar frá Rala, BV og LBH var málið rætt og velt upp ýmsum möguleikum á samstarfi þessara stofnanna.  Þessar viðræður báru því miður ekki árangur.  Þá var sótt um framlag frá Framleiðnisjóði landbúnaðarins til aðsetursskipta.  Svar Framleiðnisjóðs er jákvætt.  Þar kemur fram að sjóðurinn er tilbúinn að styðja BV til flutninga að uppfylltum nokkrum skilyrðum.  Þau skilyrði eru meðal annars að upp verði tekið aukið samstarf BV og annarra stofnanna á Hvanneyri til að efla tengsl stofnanna og bæta ráðgjafaþjónustuna.  Þetta er megin áhersla Bændasamtaka Íslands og búnaðarþings um starfsemi og framþróun ráðgjafaþjónustu á héraðsvísu.  Búnaðarsamtök Vesturlands vilja taka af heilum hug þátt í að þróa ráðgjafaþjónustuna í landinu.  Þannig telja þau hag bænda á Vesturlandi best tryggðan.  Verði af flutningi að Hvanneyri er stigið stórt skref til að festa í sessi þann árangur sem bændur hér hafa náð t.d. með sameiningu búnaðarsambanda. Stjórn var gert nú í mars tilboð í kaup á skrifstofuhúsnæði.  Stjórn leggur fram á aðalfundi 2003 ákveðna tillögu byggða á þessu tilboði að flytja  BV að Hvanneyri.  Hvernig sem afdrif þessarar tillögu verða á aðalfundi þá mega félagar okkar ekki gleyma því að húsnæði okkar í Borgarnesi þarfnast orðið verulegra endurbóta.  Efling Hvanneyrar sem “höfuðstaðar landbúnaðar” heldur áfram.  Það umhverfi sem þar er, á að verða  bændum á Vesturlandi og landinu raunar öllu mikið fagnaðarefni.  Þrýstingur á að okkar starfsemi komi þangað líka hverfur ekki. BV hefur áður lokað skrifstofum í Stykkishólmi, strax við sameiningu, og í Búðardal. Ein megin röksemd fyrir áframhaldandi staðsetningu í Borgarnesi er nálægð við megin umferðarleið félagsmanna BV.  Þetta er skýr og sterk röksemd.  En dæmin hafa sannað að eigi menn brýnt erindi þá er fjarlægðin/staðsetningin ekki hindrun í vegi.  Þetta sá ég best þegar á mitt heimili fluttist bókhaldsstarfsemi Búnaðarsamtaka Vesturlands um tíma.  Þá settu bændur það ekki fyrir sig, hvar sem þeir bjuggu, að renna suður fyrir heiði til að sækja þessa þjónustu.  Er það vissulega lengri “krókur” en á milli Hvanneyrar og Borgarness.  Þetta hefur aftur sannast síðar.  Lánasjóður landbúnaðarins var fluttur á Selfoss fyrir nokkrum árum.  Þá kom þessi umræða líka upp um aðgengi bænda að stofnuninni.  Forráðamenn lánasjóðsins segja að í dag heyrist engar efasemdaraddir um staðsetningu hans.  Framleiðnisjóður landbúnaðarins hefur undanfarin ár verið í Borgarnesi, stofnun sem þjónar landinu öllu, hann fer nú á Hvanneyri.  Vesturlandsskógar, stofnun sem fyrst og fremst er í samskiptum við bændur á Vesturlandi er staðsett á Hvanneyri, og fer í þetta hús, það virðist ekki koma niður á þeirra starfi að vera þar staðsett.  Bændur nota þjónustu þess engu að síður.  Aðrar stofnanir sem verða í þessu húsi eru: Hagþjónusta landbúnaðarins, Landssamband kúabænda, Landgræðslusetur, og fleiri aðilar.  Á Selfossi og Akureyri eru komin sambærileg “setur” stoðstofnana landbúnaðarins og verður á Hvanneyri með aðkomu búnaðarsambandanna þar.  Sambýli á þeim stöðum er bændum fagnaðarefni og  ljóst að þar verða í framtíðinni  megin þjónustustöðvar við bændur.   Stefna BÍ er skýr, í landinu skulu vera 4 leiðbeiningastöðvar. Ef við á Vesturlandi viljum ekki missa af þeim vagni flytjum við.

Haraldur Benediktsson

Gæðastýring í sauðfjárrækt – námskeið, seinni hluti (+ fyrri hluti)

Vesturland og Vestfirðir

Þegar hafa verið haldin 13 námskeið á vegum LBH og BV sbr. auglýsingar í fyrri fréttabréfum en nokkur eru eftir enn og verða þau haldin samkvæmt eftirfarandi skipulagi:

Vesturland:
· Þriðjudagur 29. apríl kl. 10.00 á Hvanneyri (í Nýja skóla – heimavist)

Vestfirðir:

· Mánudagur 28. apríl kl. 11.00 í Samkomuhúsinu á Patreksfirði. (ATH hefst kl. 11.00)

· Þriðjudagur 29. apríl kl. 10.00 á Núpi, Dýrafirði.

· Miðvikudagur 30. apríl kl. 10.00 í Fræðslumiðstöð Vestfjarða á Ísafirði (húsnæðið hýsti áður Íshúsfélag Ísfirðinga).

ATHUGIÐ!   Þátttakendur þurfa að taka Gæðahandbókina með á námskeiðin auk skriffæra. Bændur geta sótt  seinni hluta námskeiðins nú þó þeir hafi ekki mætt á fyrri hlutann fyrir tveimur árum, hinsvegar er skilyrði að sami einstaklingur frá viðkomandi búi sæki báða námskeiðshlutana til að fá viðurkennda þátttöku í gæðastýringunni.


Hádegismatur er eini kostnaðurinn sem bændur þurfa að greiða fyrir utan ferðakostnað. Annar námskeiðskostnaður og síðdegiskaffi er þátttakendum að kostnaðarlausu.

Fyrri hluti námskeiðs

Stefnt er að  fyrri hluta námskeiðs gæðastýringarinnar  (sambærilegt og fyrir tveimur árum) nú í vor á Hvanneyri en ekki er hægt að tímasetja það nú. Auglýsing vegna þess verður birt í Bændablaðinu en bændur eru þó hvattir til að tilkynna þátttöku fljótlega svo fjöldi liggi fyrir.

Þátttöku fyrir báða námskeiðshluta skal tilkynna til Búnaðarsamtaka Vesturlands í síma 437-1215 (Borgarnes) og /eða 456-3773 (Ísafjörður). 




Landbúnaðarháskólinn á Hvanneyri
Búnaðarsamtök Vesturlands

Konunglega Landbúnaðarsýningin í Edinborg í júní 2003

Ferðaskrifstofa Vesturlands hefur skipulagt 8 daga bændaferð til Skotlands, dagana 20. - 27. júní n.k. Dagskráin er afar fjölbreytt, því auk sýningarinnar, Royal Highland Show, er einnig heimsóttur landbúnaðarháskóli, skólabú, sauðfjárbú,  handverksstaðir, wiskýverksmiðja, kastali, Loch Ness ofl.  Gist er 3 nætur í Edinborg, 2 í hálöndunum (Inverness) og 2 í Glasgow.  Fararstjóri er Árni Snæbjörnsson, ráðunautur, en hann stundaði nám við Scottish Agricultural College í nágrenni Edinborgar.  Verð er kr. 89.200 á mann, en það innifelur flug og flugvallarskatta, gistingu í tvíbýli með baði og morgunverði, allan akstur, 2 kvöldverði, fararstjórn.  Enn eru örfá sæti laus en yfir 30 manns hafa þegar staðfest þátttöku sína. Nánari upplýsingar gefur Ferðaskrifstofa Vesturlands í síma 437 2323, netfang fv@fv.is
Kynningarfundir um Lifandi landbúnað

Eins og kunnugt er stofnaði hópur kvenna í landbúnaði grasrótarhreyfinguna Lifandi landbúnað, s.l. haust. Nú hefur verið stofnaður "lykilhópur" innan hreyfingarinnar, alls 13 konur, víðs vegar að af landinu. Munu þær sjá um að hrinda af stað kynningu á Lifandi landbúnaði á sínum svæðum, bjóða konum í landbúnaði að ganga í liðið, spinna áfram samskiptavefinn þeirra í millum og vinna að framgangi mála sem grasrótarsamtökin hyggjast beita sér fyrir.

Fundir þessir munu fara fram á tímabilinu 19. apríl til 19. júní og verða auglýstir í Bændablaðinu og eftir öðrum leiðum, þegar valin hefur verið stund og staður á hverju svæði.

Oft var þörf en nú er nauðsyn...

Í margslungnu samfélagi nútímans verðum við að horfast í augu við það að neytendur hafa það mikið til í hendi sér hvort bændur þessa lands lifa eða deyja. Bændur geta hins vegar miklu ráðið um það hver afstaða neytenda verður þegar upp er staðið, snúi þeir sér af alvöru að því að hafa einhver áhrif þar á. 

Tökum höndum saman - snúum vörn í sókn! Ég og þú - byggjum brú!

Tilkynning frá Lifandi landbúnaði

Kynning á starfsemi tilraunastöðvarinnar á Hesti

Opið fjárhús föstudaginn 11. apríl, kl. 13 - 18

Föstudaginn 11. apríl gefst tækifæri til að kynna sér aðstöðu og starfsemi tilraunastöðvarinnar á Hesti en þá verður opin kynning þar sem gestir geta skoðað fjárhús og fé, kynnt sér ræktunarstarf og rannsóknir.  Rannsókna- og þróunarverkefni verða kynnt með veggspjöldum og stuttum erindum sérfræðinga RALA/LBH og háskólanema.. Fjallað verður m.a. um eldi sláturlamba og sumarbeit á grænfóður og fleira. Hægt verður að skoða mismunandi gólfgerðir, sem eru í prófun í fjárhúsinu og fræðast um reynslu af þeim.  Starfsmenn RALA og LBH sem tengjast starfinu á Hesti verða á staðnum og spjalla við gesti og svara spurningum þeirra.

Kjörið tækifæri fyrir sauðfjárbændur og aðra sem áhuga hafa að kynna sér þróunarstarfið í sauðfjárrækt á vegum RALA og LBH.

Þeir sem ætla að sameinast í hópa (fleiri en 15) eru góðfúslega beðnir að láta vita um áætlaðan komutíma í síma: 577-1010 (Emma/Jóhannes) eða 437-0000 (Eyjólfur Kristinn).

Kaffi á könnunni!

Bændur athugið!!

Skeljasandur úr Stakkhamarsfjöru á Snæfellsnesi er til sölu.  Sandurinn verður afgreiddur sekkjaður eða með ámokstri á pall.  

Kölkun borgar sig.  

Upplýsingar veitir Þröstur í síma 435-6667 eða 847-8985

